Արթուր Ավթանդիլյան

Սեքսը և սեքսուալ հեղափոխությունը 
Հայաստանի հասարակական գիտակցության մեջ
«Սեքսուալ հեղափոխությունը» հասկացությունը հայտնվեց մեր բառապաշարում, բնականաբար, ԽՍՀՄ փլուզումից հետո և ներառվեց ամենատարբեր, հաճախ հակընդդեմ դիսկուրսներում: Սեքսուալ հեղափոխության առաջացման և տարածման հիմքերը տեղեկատվական են, ուստի ստորև հաշվի կառնվի գլխավորապես այդ ասպեկտը:
Որոշակի վերապահումներով հանդերձ՝ կարելի է արձանագրել, որ 19-րդ դարի հայ ավանդական համայնքային բարոյականությունը (ինտիմ կյանքին առնչվող հարցերում) քիչ է տարբերվում իրեն հաջորդած կոմունիստական բարոյականությանը: Երկու հասարակություններով «սեքս չկար», այսինքն՝ չկար դրա հրապարակային, բացահայտ բաղկացուցիչը: Երկուսում էլ հստակորեն վերահսկվում էին տեղեկատվության աղբյուրները, բացառվում էր համայնքային/հասարակական օրակարգում նրանց տեղ զբաղեցնելը: Ստորև ցույց կտրվի, որ սեքսուալ հեղափոխությունը հնարավոր է միայն երկու փոխկապակցված պայմանների առկայության դեպքում՝ տեղեկատվության ազատ, չվերահսկվող շրջառություն և ինֆորմացիայի աղբյուրների հնարավորինս բազմազանություն: Պարզ է, որ նման պայմաններում սեքսի նման «մանրբուրժուական» թեմաները կարող էին քննարկվել ոչ ֆորմալ ենթամշակույթների հիմքի վրա ստեղծված «ընդհատակյա» իշխանությունների կողմից հետապնդող դիսկուրսներում:
Ընդհուպ մինչև անցյալ դարի 80-ականների կեսերը՝ ԽՍՀՄ-ում տեղեկատվության շրջանառությունը, հետևաբար և հասարակական օրակարգի ձևավորումը գտնվում էր կոմկուսի մշտական հսկողության ներքո: Սովետական Միությունը ինֆորմացիոն տեսակետից փակ, ինքնաբավ օրգանիզմ էր: Դրությունը փոխվեց Գորբաչովի օրոք, երբ սկսվեց իրականացնել «Гласность» քաղաքականությունը, ինչը մի կողմից մեղմացրեց տեղեկատվական մթնոլորտը, մյուս կողմից որոշ չափով բարձրացրեց ԽՍՀՄ-Արևմուտք երկաթյա վարագույրը: Այդ գործոնները, ինչպես նաև առաջին տեսաձայնագրիչները մուտքը շուկա, ապահովեցին սեքսուալ հեղափոխության առաջին փուլը ԽՍՀՄ-ում: Հայտվեցին բաց, էրոտիկ տեսարաններ պարունակող առաջին արևմտյան ֆիլմերը, նաև՝ առաջին պոռնոֆիլմերը:
Երկրորդ փուլը համընկավ անկախության առաջին տարների հետ և դարձյալ կապված էր սեքսուալ բովանդակությամբ տեղեկատվության և նրա տարածման միջոցների աճի հետ: Մայրաքաղաքային մի շարք կինոթատրոններ (իսկ դրանցից առաջ՝ կիսաընդհատակյա վիդեոսալոնները) մասնագիտացան էրոտիկ բովանդակությամբ ֆիլմերի ցուցադրության մեջ: Դրան գումարվեց նաև տեսամագնիտոֆոնների զանգվածային հոսքը երկիր: 

Վերջապես ինտերնետն իր հետ բերեց սեքսուալ թեմատիկայի տարածման գործնականում անսահմանափակ հնարավորություն (մասնագետների գնահատմամբ՝ ինտերնետ ներբեռնված ինֆորմացիայի 97%-ը պոռնոգրաֆիա է)՝ վերահսկողության նվազագույն մակարդակով: Այս առումով վերջին «նորամուծությունը» դարձան սոցիալական ցանցերը՝ հատկապես ռուսական ծագման (օդնոկլասնիկի, վկոնտակտե և այլն): 

Արդյունքում գծագրվեց հետևյալ իրավիճակը. սեքսուալ բնույթի տեղեկատվության անսահմանափակ շրջանառությունը բնականորեն դարձավ մարդկանց և հատկապես երիտասարդների սեռական ցանկությունների՝ հետզհետե զորեղացող և անընդհատ խթանիչ, սակայն սեռական էներգիայի «աճը» բախվեց այդ ոլորտը կանոնակարգող հասարակական-ավանդական օրենքների խիստ որոշակի սահմանագծերին: Դրա հետևանքով հատկապես երիտասարդները սկսեցին ապրել «կրկնակի» կյանքով՝ առերևույթ ճանաչելով հասարակական տաբուների «լեգիտիմությունը», իսկ ներքուստ փորձելով սուբլիմացիայի թաքնված ուղիներ գտնել: 
Պետք է նշել, որ այդ խնդիրը սեռային տեսակետից հավասարապես չտարածվեց ամբողջ երիտասարդության վրա: Նահապետական «օրենսդրությունը» առավել հանդուրժող է տղամարդկանց և պատանիների սեռական կյանքի նկատմամբ և շատ ավելի կոշտ դիրքորոշում ունի կանանց և աղջիկների նկատմամբ: Հետևաբար, «տեղեկատվական» սեռական հեղափոխությունն առավել մեծ խնդիրներ առաջացրեց հենց աղջիկների շրջանում:

Համակարգերի տեսության համաձայն՝ ավանդաբար փակ, սակայն տեղեկատվական հոսքերը արդեն չվերահսկող համակարգը արագորեն կորցնում է կենսական ճկունությունը և խոցելի դառնում դեգրադացիայի վտանգի հանդեպ: Ընդ որում փատացի արգելքը հնարավորություն չի տալիս ռացիոնալ կերպով կանոնակարգել այդ ոլորտը: Հայաստանում սեռական բնույթի տեղեկատվության և վերջինիս «իրացման» միջև առկա խորը դիսբալանսն օրինաչափորեն հանգեցնում է այսպիսի հետևանքների.
· Սեռական էներգիայի ընդհատակյա սխալ սուբլիմացում, որն իր հետ բերում է նեվրոզներ և կոմպլեքսներ, որոնք ուղեկցում են երիտասարդին մինչև ծերություն:

· Սեռական կյանքի վիրտուալացում և անդեմացում (հատկապես սոցիալական ցանցերի օրինակում)

· Սեռական կյանքի ընդհատակյա երիտասարդացում (արդեն 14 տարեկանից)

· Սեռական կյանքի «այլասերում» (բառիս ոչ բարոյախրատական իմաստով)՝ սեռական ազատություն առանց սեռական պատասխանատվության, 

· Անհամատեղելիության խնդիրների առաջացում ընտանեկան կյանքում, որի հիմնական պատճառներից հանդիսացող սեռական անտեղյակությունն այդ թեմայի տաբուացման ուղղակի հետևանքն է ( ըստ Վիճակագրության Ազգային ծառայության տվյալների՝ 2009-ին ՀՀ-ում գրանցվել է 18 հազար ամուսնություն և 3 հազար ամուսնալուծություն, ինչը կազմում է ամուսնությունների մոտ 16-17%-ը):
Այս ամենի համախումբը հանգեցնում է անձնական կյանքում կոմպլեքսավորված, բազմաթիվ նեվրոզներ ձեռք բերած երիտասարդների հոծ բանակի ի հայտ գալուն, որոնք գործնականորեն պատրաստ չեն ընտանեկան ներդաշնակ կյանքի: Հետևությունը պարադոքսալ է. սեռական ազատության սահմանափակման հիմնական կռվանը հայ ավանդական-ընտանեկան արժեհամակարգի պահպանումն է, սակայն նախկինում արդյունավետ գործող ավանդական արգելքները նոր իրականության պայմաններում կամա-ակամա նպաստում են հենց հասարակության հիմնական բջջի՝ ընտանիքի թուլացմանը:

